
Самай значнай падзеяй апошніх дзён у Беларусі 
стаў "Эўрапейскі марш", праведзены апазыцыяй 
у Менску 14 кастрычніка. Паводле розных ацэнак, 
у шэсьці і мітынгу ўзялі ўдзел ад пяці да сямі 
тысячаў чалавек.

Гэтая акцыя выглядала тэстам як для апазыцыі, 
так і для кіраўніцтва дзяржавы.

Апазыцыянэры абяцалі вывесьці на вуліцу да 20 
тысячаў удзельнікаў, каб прадэманстраваць 
масавую падтрымку беларусамі ідэі эўрапейскай 
інтэграцыі. Назіральнікі адзначаюць, што на 
ступень масавасьці маршу адмоўна паўплывала 
ўжытая сілавымі структурамі тактыка 
"прэвэнтыўнай зачысткі". Дзясяткі 
дэмакратычных актывістаў па ўсёй краіне былі 
арыштаваныя паводле абвінавачаньняў у 
нецэнзурнай лаянцы (гэты стандартны прысуд на 
падставе сьведчаньняў міліцыянтаў аналітыкі 
назвалі ўжо "рэпрэсіўным ноў-хаў" уладаў).

Акрамя таго, ладзіліся "выхаваўчыя гутаркі" са 
школьнікамі, студэнтамі ды іншымі патэнцыйнымі 
ўдзельнікамі акцыі. Усё гэта наклалася на звыклую 
для беларусаў засьцярогу трапіць за вулічную 
актыўнасьць пад гумавыя дручкі ці за краты і, трэба думаць, шмат у каго адбіла ахвоту 
публічна дэманстраваць прыхільнасьць эўрапейскім ідэалам.

Зь іншага боку, адносна сьціплы маштаб маршу тлумачыцца, на думку аналітыкаў, і тым, 
што для многіх шараговых грамадзян прыземленыя матэрыяльныя ("кілбасныя") 
інтарэсы значна даражэйшыя, чым абстрактныя лёзунгі эўрапейскай інтэграцыі. 
Адзначаецца, што палітычнай апазыцыі пакуль што бракуе канкрэтыкі і пераканаўчасьці 
ў агітацыі на карысьць эўрапейскага выбару. Безумоўна, абцяжарвае гэтую задачу 
і сьціпласьць інфармацыйных рэсурсаў.

Што ж да тактыкі ўладаў, то гэтым разам яны нечакана для назіральнікаў адмовіліся ад 
блякаваньня Кастрычніцкай плошчы ў цэнтры гораду, адкуль апазыцыянэры 
традыцыйна імкнуцца пачынаць свае шэсьці. На думку аналітыкаў, такім чынам 
афіцыйны Менск хацеў паказаць Захаду, што гатовы трохі болей стрымана ставіцца да 
ўнутраных палітычных апанэнтаў. Калі не ляяльнасьць, то ва ўсякім разе дабразычлівая 

нэўтральнасьць Брусэлю вельмі важная для беларускіх уладаў у кантэксьце новага туру 
перамоваў з "Газпрамам" аб кошце паставак расейскага газу ў 2008 годзе.

17 кастрычніка амбасадар Расеі ў Менску Аляксандар Сурыкаў спрагназаваў, што гэтая 
цана будзе блізкай да 125 даляраў за тысячу кубічных мэтраў. Эканамісты ацэньваюць 
такі варыянт як дастаткова лагодны. Палітолягі тлумачаць, што Маскве падчас 
электаральнага маратону (выбары Думы ў сьнежні сёлета і прэзыдэнта ў сакавіку налета) 
нявыгадна абвастраць стасункі зь Беларусьсю. Рэч у тым, што для значнай часткі 
расейскага электарату застаюцца значнымі ідэі "славянскага адзінства" і "братняй 
інтэграцыі".

Менавіта на стэрэатыпах такога кшталту паспрабаваў згуляць беларускі прэзыдэнт 
падчас прэсавай канфэрэнцыі для расейскіх журналістаў 12 кастрычніка. Аляксандар 
Лукашэнка нагадаў пра традыцыі супольнага змаганьня двух народаў супраць захопнікаў 
з Захаду, падкрэсьліў гатоўнасьць Беларусі быць стратэгічным шчытом Расеі на гэтым 
кірунку. Пры гэтым ён падводзіў да думкі аб неабходнасьці лагодных, хаўрусьніцкіх умоў 
у эканамічных дачыненьнях Расеі зь Беларусьсю, і найперш — памяркоўных цэнаў на 
пастаўляныя энэрганосьбіты.

Таксама беларускі кіраўнік раскрытыкаваў пляны Масквы будаваць газаправод 
"Паўночная плынь" цераз Балтыку і прапанаваў замест гэтага пракласьці цераз Беларусь 
другую нітку газаправоду "Ямал — Эўропа". Лукашэнка заявіў, што пры ўмове рэалізацыі 
гэтага праекту расейскі бок можа быць вызвалены ад платы за транзыт газу цягам пяці 
гадоў.

Незалежныя экспэрты пацьвярджаюць, што пракладка другой ніткі "Ямалу—Эўропы" 
насамрэч абышлася б Расеі ў тры-чатыры разы таньней, чым Паўночна-Эўрапейскі 
газаправод (ПЭГ). Але разам з тым, мяркуюць аналітыкі, вельмі малаімаверна, каб Расея 
адмовілася ад сваёй стратэгіі пракладкі трубаў у абыход Беларусі. Варта нагадаць, што 
акрамя ПЭГ Масква заплянавала пабудаваць нафтаправод Унеча — Прыморск, што стане 
альтэрнатывай беларускаму маршруту (зараз церазь Беларусь прапампоўваецца за год 
каля 80 млн. тон расейскай нафты).

Такім чынам, пасьля некалькіх канфліктаў на энэргетычнай глебе, што атрымалі назву 
"нафтагазавых войнаў", Масква гатовая пайсьці на дадатковыя выдаткі, каб зьменшыць 
залежнасьць ад Беларусі ў пытаньнях транзыту энэрганосьбітаў у Заходнюю Эўропу. Гэта 
ўскосна пацьвердзіў расейскі прэзыдэнт, заявіўшы неўзабаве пасьля прэсавай 
канфэрэнцыі Лукашэнкі, што газаправод цераз Балтыку будзе пабудаваны строга 
паводле графіку. 

ПАЛІТЫКА

У Менску адбыўся “Эўрапейскі 
марш”

Упершыню за некалькі гадоў 
міліцыя не перашкаджала 
дэманстрантам зьбірацца на 
Кастрычніцкім пляцы.  

У акцыі ўзяло ўдзел каля 5 тыс. чалавек. 
Удзельнікі акцыі сабраліся на Кастрыч-
ніцкім пляцы, адкуль калёнай на чале з 
Аляксандрам Мілінкевічам прайшліся 
праспэктам Незалежнасьці да Акадэміі 
навук.

Некалькі разоў дэманстранты выходзілі 
на праезную частку праспэкту. Супра-
цоўнікі ДАІ спрабавалі выціснуць людзей 

на ходнікі, у выніку некалькі разоў дай-
шло да штурханіны. Аднак аніводная асо-
ба не была затрыманая падчас учорашняй 
акцыі. Бадай упершыню за некалькі гадоў 
на менскіх вуліцах амаль не было бачна 
міліцыі. Іх функцыю выконвалі пераапра-
нутыя ў цывільнае супрацоўнікі КДБ і 
спэцназу.

Акцыя завяршылася ў Парку дружбы на-
родаў, у мітынгу ўзяло ўдзел каля 1 тыс. 
чалавек.

Лідэр руху “За Свабоду” Аляксандар 
Мілінкевіч падзякаваў беларусам за ўдзел 
у “Эўрапейскім маршы”.

- Мы паказалі, што мы моц, і таму ўлада 
была вымушаная лічыцца з намі ды ісьці 
на саступкі. Але не забывайма пра дзясят-
кі затрыманых і несправядліва асуджаных 
напярэдадні “Эўрапейскага маршу”, не за-
бывайма пра палітычных вязьняў і сыст-
эму палітычнага перасьледу, навязаную 
беларускаму грамадзтву.

“Эўрапейскі марш” распачаў кампанію 
аб’яднаных дэмакратычных сілаў па рас-
паўсюдзе інфармацыі пра эўрапейскую 
пэрспэктыву для Беларусі. 4 лістапада ад-
будзецца працяг гэтай кампаніі – “Сацы-
яльны марш”, які таксама пройдзе вулі-
цамі Менску. 

АФІЦЫЙНА

Лукашэнка не падпісаў праект указу 
аб адраснай сацыяльнай дапамозе  

Аляксандар Лукашэнка пакуль не 
падпісаў праект указу аб адраснай 
сацыяльнай дапамозе. Як 
паведамляе прэс-служба кіраўніка 
дзяржавы, Лукашэнка даручыў 
правесьці ў яго нараду, “на якой 
комплексна й усебакова будуць 
абмеркаваныя пытаньні далейшай 
дзяржаўнай падтрымкі 
насельніцтва”. 

Нагадаем, што адрасная сацыяльная да-
памога мусіць у некаторай ступені за-
мяніць адмененыя льготы для сацыяльна 
неабароненых слаёў насельніцтва. 

АПАЗЫЦЫЯ

“Эўрапейскі марш” прайшоў, цяпер 
чарга “Сацыяльнага” 

Арганізатары “Сацыяльнага маршу” 
спадзяюцца дабіцца дыялёгу 
з уладамі – паведамляе БелаПАН. 
Пытаньне датычыць правядзеньня 
акцыі – заявіў старшыня 
аргкамітэту па правядзеньні маршу 
Валеры Ухналёў. 

15 кастрычніка ліст з прапановай абмер-
каваць варыянты правядзеньня маршу і 
сацыяльную палітыку дзяржавы былі 
скіраваныя ў Адміністрацыю прэзыдэнта. 

“Мы спадзяемся знайсьці кантакт з ула-
дамі. Арганізатары маршу пры дапамозе 
аб’яднаных дэмсілаў намераны сабраць ня 
менш за 300 подпісаў пад зваротам да 
кожнага дэпутата. Тады дэпутат абавяза-
ны правесьці сустрэчу з выбарнікамі й 
растлумачыць сваю пазыцыю па прычыне 
прыняцьця закону, які пазбавіў большай 
часткі насельніцтва сацыяльных гаранты-
яў”, – заявіў Ухналёў.

Заяўка на правядзеньне “Сацыяльнага 
маршу” была пададзена ў Менскі гарвы-
канкам 21 верасьня. Плянуецца акцыя на 
4 лістапада – па маршруце ад Кастрыч-
ніцкай плошчы да будынку Нацыяналь-
най бібліятэкі.

ЭКАНОМІКА 

Беларусь уводзіць шалёныя мытныя 
плацяжы

Мыта на сучасны тэлевізар складзе 
1000 эўра. 

На Каляды, то бок праз 2 месяцы, набудзе 
сілу ўказ прэзыдэнта Аляксандра 
Лукашэнкі № 503 “Аб ільготным 
перамяшчэньні праз мытную мяжу 
тавараў для асабістага карыстаньня”. Ён 
у разы падвысіць мыта на 
найпапулярнейшыя тавары, якія 
беларусы часта вязуць з-за мяжы. 
У Дзяржаўным мытным камітэце 
тлумачаць, што такія меры прымаюцца, 
каб легалізаваць абарот многіх тавараў, 
якія зараз возяць і прадаюць цішком, пад 
выглядам прыватных патрэбаў. Іншая 
прычына – прымусіць людзей “купляць 
беларускае”.

Сёньня бяз мыта празь мяжу можна 
перавезьці 50 кіляў грузу. Але новы ўказ 
зьмяншае гэтую норму да 36 кіляграмаў. 
Маўляў, у цягніку й так болей вазіць 
нельга. Але ёсьць у гэтым загадзе 
драбніца прыемных момантаў. Ад 
Калядаў скасоўваецца мыта на пыласосы, 
відэамагнітафоны й відэаплэеры – у тым 
разе, калі вы везяцё іх сабе. А самая 
прыемная навіна – гэта тое, што замест 
сёньняшняга літру можна будзе 
прывезьці на Радзіму 2 літры алькаголю. 
Гэта важна, бо ў той час, калі літар гарэлкі 
“Finlandia” каштуе ў Эўропе каля 12 
даляраў, у менскіх крамах ён стаіць за 43 
даляры. Але піва, шчыльнасьцю большае 
за 7%, таксама будзе залічвацца ў гэтыя 
2 літры. Мытны камітэт не хавае новых 
лічбаў. Праз 2 месяцы мыта на 
мікрахвалёўку будзе 25 эўра, на лядоўню 
– 50 эўра, на будматэрыялы – 4 эўра за 
кілю, на вадкакрышталёвыя маніторы (19 
дзюймаў і больш) – 110 эўра. А везучы 
вялікі сучасны плазмавы тэлевізар, 
рыхтуйце 1000 эўра мытнікам.

Адмыслоўцы лічаць, што новыя правілы 
спародзяць новыя хітрыкі. Бо ўжо было 
такое, калі, везучы пральную машыну, 
муж запісваў на сябе корпус, а жонка – 
матор. Выходзіла дазволеная вага, і сям’я 
не плаціла мыту, паведамляе 
карэспандэнт Польскага радыё ў Менску. 

ГРАМАДЗТВА

На магілах расстраляных пад 
Гомелем людзей паставілі 
праваслаўны крыж

Праваслаўны крыж зь ініцыятывы 
ўладаў паставілі ў месцах масавых 
пахаваньняў рэпрэсаваных пад 
Гомелем. Нагадаем, сёлета ў траўні 
пашукавікі Міністэрства абароны 
знайшлі невядомыя пахаваньні 
расстраляных людзей.

Афіцыйна было заяўлена, што, магчыма, 
гэта ахвяры фашысцкіх акупантаў. Аднак 
грамадзкія актывісты даводзілі, што 
людзей перад вайной расстраляў НКВД 
і былі знойдзены нават сьведкі зь ліку 
мясцовых жыхароў. У выніку экспэрты 
так і ня здолелі даць дакладны адказ 
наконт таго, хто знаходзіцца ў пахаваньні 
й калі гэтыя людзі былі расстраляныя.

Крыж усталяваны зь ініцыятывы 
Гомельскага райвыканкаму. Ён асьвечаны 
праваслаўным святаром. На цырымоніі 
прысутнічалі ваенком, намесьнік 
старшыні райвыканкаму й сябры БРСМ.

КУЛЬТУРА 

Прыпыняецца выхад 
беларускамоўнага адрыўнога 
календара “Родны край”

З наступнага года ў Беларусі 
прыпыніцца выпуск 
беларускамоўнага адрыўнога 
календара “Родны край”. 
У дзяржаўным выдавецтве 
“Беларусь” сьцьвярджаюць, што ён 
для іх “нерэнтабэльны”, бо кепска 
прадаецца.

З 7 тысяч асобнікаў, надрукаваных у 2006 
годзе, былі рэалізаваныя толькі паўтары 
тысячы. Аднак у некаторых кнігарнях 
сьцьвярджаюць, што каляндар прадаваўся 

добра й што яму не хапала рэклямы, 
а таксама своечасовага выхаду.

Існуе шмат сайтаў, прысьвечаных падзеям у 
Беларусі, аднак яны малавядомыя ў 
Заходняй Эўропе, асабліва тым, хто 
займаецца фармаваньнем палітыкі адносна 
Беларусі й ня ведае беларускай ды 
расейскай моваў.

Сэрвіс belarus  -  live   запаўняе гэты прагал. 
Штотыднёвую рассылку на ангельскай, 
польскай, беларускай ды расейскай мовах 
можна замовіць на сайце. 

